
Book details

Level: 13

Text type: Fiction

Subjects/themes: Construction, apprenticeships, 
building a qamutiik

Key features: 36 pages of text, dialogue, 
procedural text

This book is part of the Tulliniliara Reading Series, 
developed by the Department of Family Services 
in Nunavut. The Tulliniliara Reading Series is a 
unique, Nunavut-developed literacy initiative that 
infuses awareness of skills, interests, and careers 
into a culturally appropriate reading program.

The Tulliniliara Reading Series was developed to 
support the reading level guidelines outlined in 
Uqalimaariuqsaniq, the Department of Education’s 
reading program. Uqalimaariuqsaniq is a sequential 
and progressive Inuktut reading program that 
supports students in their development as readers.

The Tulliniliara Reading Series informs readers about 
jobs available in their community. It also provides 
opportunities for readers to consider their own interests 
and skills when thinking about future work. Awareness 
of career possibilities at a young age will better prepare 
children to understand the opportunities that are open 
to them and the importance of staying in school.

These books represent the Department of Family Services’ 
investment in the early development of our future workforce.

	 ᐋᐸᐅᑉ ᑮᓇᓂ ᐊᓪᓚᖅᑎᖅᐹ 
ᐊᐅᒃᑲᕐᓂᖅᓯᒪᖕᒪᑦ. ᐊᐅᔭᐅᓪᓗᓂ, 
ᓯᕿᓐᓂᑦᑎᐊᖅᖢᓂ. ᐋᐸᒃ 
ᓴᓇᓪᓗᓂ ᐃᒡᓗᓕᐅᖅᑐᓂᒃ 
ᓯᐊᕐᕆᔮᕐᕕᓕᐅᖃᑕᐅᓪᓗᓂ ᓄᓇᓕᖕᓄᑦ.
	 ᐋᐸᒃ ᖁᕕᐊᒋᔭᖃᖅᐳᖅ ᓴᓇᓂᕐᒥᒃ: 
ᓯᕐᓗᐊᓂᒃ, ᖃᒧᑎᓂᒃ, ᐃᒡᓗᓂᒃ. 
ᐃᓕᑦᑎᓚᐅᖅᓯᒪᒐᒥ ᐊᑖᑕᑦᑎᐊᒥᓂᒃ 
ᓄᑕᕋᐅᑎᓪᓗᒍ. ᐃᓕᓐᓂᐊᕐᕕᐊᓗᖕᒥᒃ 
ᐃᓕᓐᓂᐊᖅᖢᓂ, ᐊᕐᕌᒍᑕᒫᑦ ᕿᔪᓕᕆᓂᕐᒥᒃ 
ᐃᓕᓐᓂᐊᖅᐸᓚᐅᖅᐳᖅ.
	 ᐃᓕᓐᓂᐊᕌᓂᒃᑲᒥ, ᕿᔪᓕᕆᓂᕐᒥᒃ 
ᐃᓕᓐᓂᐊᒃᑲᓐᓂᕈᒪᓚᐅᖅᐳᖅ. ᐃᓐᓇᐃᑦ 
ᐃᓕᓐᓂᐊᕐᕕᖓᓂ ᐃᓕᓐᓂᐊᓕᖅᖢᓂ 
ᐊᒻᒪ ᐊᐅᔭᒃᑯᑦ ᓴᓇᕙᒃᖢᓂ ᕿᔪᓕᕆᔪᓂᒃ 
ᐃᒡᓗᓕᐅᖅᑐᓂ. ᐋᐸᒃ ᖁᕕᐊᒋᔭᖃᖅᐳᖅ 
ᐃᓕᓐᓂᐊᕐᓂᕐᒥᒃ ᐊᔪᖖᒋᓕᕈᑎᒃᓴᒥᓂᒃ 
ᐃᒡᓗᓕᐅᖅᑎᐅᓂᕐᒥᒃ ᓴᓇᕝᕕᓪᓚᑦᑖᕐᒥ. 

	 ᓴᓇᒐᓗᐊᖅᑎᓪᓗᒍ ᐃᒡᓗᓕᐅᖅᑐᓂ 
ᐊᒃᓱᕈᖅᖢᓂ, ᐊᖏᕐᕋᕌᖓᒥ ᓴᓇᓕᖅᐸᒃᑭᓪᓗᓂ 
ᓄᖅᑲᖓᓕᕌᖓᒥ ᓴᓇᕝᕕᐊᓂ.
	 ᐊᐅᔭᐅᔪᖅ, ᓴᓇᓚᐅᖅᐳᖅ ᐊᓈᓇᖓᑕ 
ᑐᖅᓲᖓᓂ ᓄᑖᕐᒥᒃ. ᐃᒡᓗᖓ ᓵᙵᓪᓗᓂ 
ᐃᒫᓄᑦ. ᐊᓕᐊᓇᐃᒋᓚᐅᖅᑕᖓ ᐃᒃᓯᕚᖅᖢᓂ 
ᓇᔭᖓ ᐃᒃᓯᕚᖃᑎᒋᓪᓗᓂᐅᒃ ᓴᓈᓂᒃᑳᖓᒥ.
	 ᐅᓪᓗᒥ ᐃᑲᔪᓚᐅᖅᐳᖅ ᓯᐊᕐᕆᔮᕐᕕᒃᓴᐅᑉ 
ᑐᖖᒐᕕᖓᓂᒃ. ᐊᒃᓱᕈᕐᓇᖅᖢᓂ, ᑭᓯᐊᓂ 
ᐋᐸᒃ ᐃᓱᒪᓕᖅᐸᒃᖢᓂ ᖁᕕᐊᓇᓛᕐᓂᖓᓂᒃ 
ᕼᐋᑭᖃᑦᑕᓕᖅᐸᑕ ᐊᓐᓂᑭᑦᑐᕐᕕᖕᒥ 
ᓴᓇᖃᑕᐅᓪᓗᓂᓗ ᑖᔅᓱᒥᖓ.

	 ᐋᐸᒃ ᑖᓐᓇ ᐊᖕᒪᓗᖅᑐᖅ 
ᑭᓪᓘᑎ ᑎᒍᓪᓗᓂᐅᒃ ᑭᓪᓗᓕᖅᖢᓂᐅᒃ 
ᕿᔪᒃ. ᑭᓪᓗᖅᓯᓚᐅᖏᓐᓂᕐᒥᓂᒃ, 
ᐃᖅᑲᐃᕙᒃᐳᖅ ᐊᔾᔨᒌᖏᑦᑐᓂᒃ 
ᐃᓕᓐᓂᐊᖅᑎᑦᑎᔾᔪᑕᐅᓚᐅᖅᑐᓂᒃ 
ᑖᒃᑯᓇᖖᒐᑦ ᑲᒪᔨᖓᑕ, ᐃᓕᓴᐃᔨᖓᑕ, 
ᐊᒻᒪ ᐊᑖᑕᑦᑎᐊᖓᑕ.
	 ᕿᔪᒃ ᑎᑎᕋᕐᕕᒋᓪᓗᒍ ᑐᑭᓕᐊᖅᑐᒥᒃ. 
ᑭᓪᓗᕐᓗᒍ ᑐᑭᓕᐊᖅᑐᖅ ᒪᓕᒡᓗᒍ. ᑕᒻᒪᕈᕕᑦ, 
ᐱᒋᐊᒃᑲᓐᓂᕐᓗᑎᑦ.
	 ᐸᔅᔅᔅᔅ ! ᑭᓪᓘᑎ ᓂᓪᓕᖅᖢᓂ ᐋᐸᒃ 
ᖃᐅᔨᓴᑦᑎᐊᖅᑐᓂ ᑭᓪᓗᓕᖅᐳᖅ.
	 ᑕᕝᕙᓕ, ᑲᒪᔨᖓ ᖃᐃᓪᓗᓂ. “ᐊᒃᓱᕈᖅᖢᑎᑦ 
ᓴᓇᕗᑎᑦ ᐱᓇᓱᐊᕈᓯᐅᔪᖅ, ᐋᐸᒃ,” 
ᐅᖃᖅᖢᓂ. “ᖃᖓᑦᑎᐊᑯᓗᒃ ᐅᐊᔭᓕᕆᔨᓂᒃ 
ᐊᒻᒪ ᓱᓪᓗᓕᕆᔨᓂᒃ ᑎᑭᑦᑐᖃᓛᖅᑐᖅ. 
ᑕᑯᓛᕆᕙᒋᑦ ᓇᒡᒐᔾᔭᒥ.”
	 ᐋᐸᒃ ᐊᖏᕐᕋᒥᓄᑦ ᐱᓱᓕᖅᖢᓂ, 
ᖁᖓᖦᖢᓂ ᐱᒃᑯᓕᓪᓗᓂ.

	 ᐋᐸᒃ ᐊᖏᕐᕋᕋᒥ, ᓇᔭᖓ ᑕᑯᕚ ᕿᔪᖕᓂᒃ 
ᑲᑎᖅᓱᐃᔪᖅ ᐃᒡᓗᖓᑕ ᓴᓂᐊᓂ.
	 “ᕼᐊᐃ ᐋᐸᒃ” ᐸᓪᓗᖅ ᐅᖃᖅᐳᖅ 
ᐊᓕᐊᓇᐃᒍᓱᒃᖢᓂ.
	 “ᖃᓄᐃᓕᐅᕋᕕᑦ ᑕᒫᓂ?” ᐊᐱᕆᕗᖅ.
	 “ᐅᓪᓗᒥ ᐊᒃᑕᕐᕕᓕᐊᖅᑲᐅᕗᖓ 
ᐊᓈᓇᒐ ᐃᑲᔪᖅᖢᒍ ᐃᒋᑦᑎᔭᖅᑐᖅᖢᑕ 
ᐃᒃᓯᕙᐅᑖᓗᕕᓂᕐᒥᒃ,” ᐅᖃᖅᖢᓂ. 
“ᐊᒻᒪ ᑖᒃᑯᐊ ᕿᔪᑦ ᑕᑯᓕᕆᓪᓗᒋᑦ 
ᑕᒫᓂᑐᐃᓐᓈᖅᑐᑦ. ᐃᓱᒪᓕᖅᑲᐅᒐᒪ 
ᐊᑐᕈᓐᓇᕋᓱᒋᓪᓗᒋᑦ ᑭᓱᒧᒃᑭᐊᖅ.”
	 ᐋᐸᒃ ᖁᖓᖦᖢᓂ. “ᐃᓱᒪᑦᑎᐊᖅᐳᑎᑦ. 
ᑭᓱᓕᐅᕈᒪᒐᕕᑦ?” ᐊᐱᕆᓪᓗᓂ.
	 “ᓄᑕᕐᒥᒃ ᖃᒧᑎᓕᐅᓪᓗᐊᕋᑦᑎᒍᒃ 
ᐊᑖᑕᑦᑎᐊᕗᑦ,” ᐸᓪᓗᖅ ᐅᖃᖅᖢᓂ.

	 ᐊᑖᑕᑦᑎᐊᖓᑕ ᖃᒧᑎᖏᒃ 
ᓄᑕᐅᔪᓐᓃᓗᐊᓕᕐᒪᑎᒃ. ᐊᕐᕌᒍᓂᒃ 
ᐅᓄᖅᑐᓂᒃ ᐊᑐᓕᕐᒪᒋᑦ, ᐊᒻᒪ ᐋᐸᐅᑉ 
ᐃᑲᔪᖅᐸᒃᖢᓂᐅᒃ ᐋᖅᑭᒋᐊᒃᑲᓐᓂᖅᐸᒃᖢᓂᔾᔪᒃ 
ᐅᓄᖅᑐᐃᖅᓱᖅᖢᑎᒃ. ᑭᓯᐊᓂ ᕿᔫᓂᖏᑦ 
ᐃᖅᐸᖅᑎᓕᕐᒪᑕ ᓇᐅᒃᑯᕈᓘᔭᖅ.
	 “ᐃᓱᒪᑦᑎᐊᖅᐳᑎᑦ ᐸᓪᓗᖅ,” ᐋᐸᒃ 
ᐅᖃᖅᖢᓂ. “ᖃᒧᓯᐅᓚᐅᖅᓯᒪᖖᒋᓚᖓ 
ᐃᓄᑑᓪᓗᖓ, ᑭᓯᐊᓂ ᐃᓕᑉᐸᓪᓕᐊᓚᐅᖅᐳᖓ 
ᐊᑖᑕᑦᑎᐊᓐᓂᑦ ᐊᒻᒪ ᓘᑲᓯᐅᑉ 
ᐃᓕᓐᓂᐊᖅᑎᓯᒪᓪᓗᓂᖓ ᕿᔪᓕᕆᓂᕐᒥᒃ 
ᐃᒡᓗᓕᐅᖅᑐᓂ. ᓴᓇᔪᓐᓇᖅᑰᖅᑕᕗᒃ 
ᐃᑲᔪᖅᑎᒌᒡᓗᓄᒃ.”
	 “ᕿᔪᓕᕆᔨᒋᓂᐊᖅᐸᕐᒪ,” ᐸᓪᓗᖅ 
ᐅᖃᖅᐳᖅ ᖁᖓᔭᖅᖢᓂ.

	 “ᐱᒋᐊᕈᓐᓇᖅᑐᒍᒃ ᑭᑭᐊᖏᑦ 
ᐲᔭᕐᓗᒋᑦ ᕿᔪᖕᒦᑦᑐᑦ,” ᐋᐸᒃ 
ᐅᖃᖅᖢᓂ. ᖃᐅᔨᑎᖦᖢᓂᐅᒃ ᐸᓪᓗᖅ 
ᖃᓄᖅ ᐱᔭᕆᐊᖃᕐᒪᖔᑦ ᑲᐅᑕᐅᔭᐅᑉ 
ᓄᕗᐊᓄᑦ ᐲᔭᐃᓂᕐᒥᒃ.
	 ᐸᓪᓗᖅ ᐱᓕᕆᐊᕐᔪᓕᖅᖢᓂ, 
ᐊᓂᒥᑎᑐᑦᑎᐊᖅ. ᐋᐸᐅᑉ ᑕᐅᑐᒃᖢᓂᐅᒃ 
ᐊᒻᒪ ᖁᖓᖦᖢᓂ ᓄᖅᑲᕌᖓᑦ ᐊᒡᒐᖓ 
ᑕᖃᐃᖅᓯᖅᑎᓕᕌᖓᒥᐅᒃ. ᐊᒃᓱᕈᕐᓇᖅᑑᒐᓗᐊᖅ, 
ᑭᓯᐊᓂ ᓈᒻᒪᒃᓴᖏᓪᓗᓂ ᐅᖃᑲᑕᖏᖦᖢᓂ.
	 “ᓄᖅᑲᖓᓚᐅᑲᒡᓗᒃ ᓂᕆᔭᖅᑐᓚᐅᕐᓗᒃ?” 
ᐋᐸᒃ ᐊᐱᕆᕗᖅ.
	 ᐸᓪᓗᖅ ᖁᖓᑉᐳᖅ ᖁᔭᓕᓪᓗᓂ. 
“ᐊᓈᓇᕗᑦ ᑐᒃᑐᒥᒃ ᐊᒡᒍᐊᓕᕿᓵᓕᐅᖅᑲᐅᔪᖅ 
ᐅᓪᓗᒥ,” ᐅᖃᖅᖢᓂ. ᑐᒃᑐ ᐊᒡᒍᐊᓕᕿᓵᖅ 
ᐆᓇᖅᓯᑎᖦᖢᒍ ᓂᕆᓕᖅᖢᑎᒃ ᓯᓚᒥ ᒪᔪᕋᐅᑎᓂ.

	 ᓯᕿᓐᓂᖅᖢᓂ ᓱᓕ. 
“ᓴᓇᐃᓐᓇᕈᓐᓇᖅᐸᕗᑦ?” ᐸᓪᓗᖅ ᐊᐱᕆᕗᖅ. 
	 “ᐊᑏ,” ᐊᐸᒃ ᑭᐅᕗᖅ ᖁᖓᖦᖢᓂ. 
“ᐊᐃᔪᓐᓇᖅᐱᐅᒃ ᑭᓪᓘᑎ ᓯᕐᓗᐊᕐᒦᑦᑐᖅ?” 
ᐊᐱᕆᕗᖅ. “ᐊᐃᓂᐊᖅᐸᒃᑲ ᕿᔪᖕᒧᑦ  
ᐃᑯᕐᕋᐃᑦ ᐃᒡᓘᑉ ᐊᑖᓃᑦᑑᒃ.”
	 ᐃᒡᓗᖓᑕ ᓯᓚᑖᓂ ᓴᓇᕝᕕᒋᓂᐊᖅᑕᑎᒃ 
ᐋᖅᑭᒃᖢᓂᔾᔪᒃ. ᐋᐸᒃ ᕿᔪᖕᓂᒃ 
ᐋᖅᑭᑦᑎᐊᖅᑎᕆᓪᓗᓂ ᑕᑭᓂᖏᑦ ᓇᐃᓐᓂᖏᑦ 
ᐊᕕᒃᑐᖅᖢᓂᒋᑦ.
	 “ᐅᑯᐊ ᕿᔪᐃᑦ ᐅᐃᕐᓂᖏᓐᓄᑦ 
ᐊᑐᕐᓂᐊᖅᑕᕗᒃ,” ᐅᖃᖅᖢᓂ, ᑎᒃᑯᐊᖅᖢᓂ 
ᑕᑭᓛᓄᑦ ᕿᔪᖕᓄᑦ. “ᐊᒻᒪ ᐅᑯᐊ ᓇᐃᑦᑐᑦ 
ᓇᐳᖏᓐᓄᑦ ᐊᑐᕐᓗᑎᒍᑦ, ᖃᒧᑏᖕᓄᑦ 
ᓇᐳᒃᓴᐃᑦ. ᐱᒋᐊᓚᐅᖏᓐᓂᑦᑎᓐᓂ 
ᐆᒃᑐᕋᕐᓗᑎᒍᒃ ᑭᓪᓗᕐᓗᑎᒍ ᓇᓕᒧᒌᖕᓂᐊᕐᒪᑕ.”

	 ᐋᐸᐅᑉ ᐸᓪᓗᖅ ᖃᐅᔨᑎᖦᖢᓂᐅᒃ 
ᐆᒃᑐᕋᕐᓂᕐᒥᒃ ᐊᒻᒪ ᑖᒃᑯᐊ 
12ᖑᔪᑦ ᑎᑎᖅᖢᓂᒋᑦ, 
ᐃᓕᓚᐅᖅᑕᒥᑎᑐᑦ ᐃᒡᓗᓕᐅᖅᑐᓂ.
	 ᐊᑕᐅᓯᕐᒥᒃ ᑭᓪᓗᐃᓪᓗᓂ, ᑐᓂᓕᖅᐸᐅᒃ 
ᑭᓪᓘᑎ ᐸᓪᓗᕐᒧᑦ.
	 “ᐃᕝᕕᑦ ᑕᐃᒪ,” ᐅᖃᖅᖢᓂ. 
“ᕿᔪᓕᕆᔨᐅᒍᕕᑦ, ᐃᓕᑦᑐᓐᓇᕐᓂᖅᓴᐅᕗᑎᑦ 
ᐃᒻᒥᓂᑦ ᐱᒋᐊᖅᐸᒡᓗᑎᑦ. ᑭᓪᓘᑎ 
ᑎᒍᒥᐊᑦᑎᐊᕐᓗᒍ ᑐᑭᓕᐊᖅᑎᑦᑎᐊᕐᓗᒍ ᐊᒻᒪ 
ᑭᓪᓗᕐᓗᒍ ᑎᑎᖅᓯᒪᓂᖓ ᒪᓕᑦᑎᐊᕐᓗᒍ ᕿᔫᑉ.”
	 ᕿᔪᒃ ᓄᖅᑲᖓᑎᖦᖢᓂᐅᒃ 
ᐃᑯᕐᕋᕐᒥ ᑭᓪᓗᓕᕐᒪᒍ.
	 ᐱᐊᓂᖕᒪᑕ, ᐸᓪᓗᖅ ᑕᖃᖓᖅᑰᔨᓪᓗᓂ. 
ᑭᓪᓗᖅᖢᓂ ᐊᒃᓱᕈᕐᓇᖅᑐᐊᓗᒃ.
	 “ᑕᐃᒪ ᓇᐳᓕᐅᕈᓐᓇᖅᓯᕙᕗᒃ,” ᐋᐸᒃ 
ᐅᖃᖅᖢᓂ. “ᐃᓯᐊᓪᓚᒡᓗᒃ ᖃᐅᔨᑎᓐᓂᐊᕋᒃᑭᑦ 
ᖃᓄᖅ ᐱᔭᕆᐊᖃᕐᒪᖔᑦ.”

17



	 ᐃᓗᐊᓃᓕᕐᒪᑎᒃ, ᐋᐸᒃ ᕿᑐᑦᑐᒐᐅᔭᕐᒥᒃ 
ᓇᓂᓯᓪᓗᓂ ᐊᒻᒪ ᐲᔭᖅᖢᓂᐅᒃ ᓵᓪᓕᑎᖅᖢᒍ. 
ᑎᑎᕋᐅᑎᒥᒃ ᐊᒡᓕᕉᔮᖕᓂᒡᓗ ᑎᒍᓯᓪᓗᓂ.
	 “ᐊᑖᑕᑦᑎᐊᕐᒪ ᖃᐅᔨᑎᓚᐅᖅᓯᒪᔮᖓ 
ᑎᑎᕋᐅᔭᖅᑳᕐᓗᒍ ᓇᐴᓂᐊᖅᑐᖅ 
ᕿᑐᑦᑐᒐᐅᔭᕐᒧᑦ,” ᐋᐸᒃ ᐅᖃᖅᖢᓂ. “ᐊᓱᐃᓪᓛᒃ 
ᐅᑭᓕᕐᓗᒍ ᑎᑎᕋᖅᑕᑦ ᒪᓕᒡᓗᒍ.”
	 ᐋᐸᒃ ᖃᐅᔨᓴᑦᑎᐊᖅᑐᓂ ᑎᑎᕋᐅᔭᖅᐳᖅ 
ᓇᐴᓂᐊᖅᑐᓄᑦ ᐆᒃᑑᑕᐅᓂᐊᖅᑐᒥᒃ.
	 “ᑭᒡᓗᕈᓐᓇᖅᓯᕙᕗᒃ ᕿᔪᐃᑦ?” ᐊᐱᕆᓪᓗᓂ 
ᐸᓪᓗᖅ ᐊᐃᑦᑕᐅᖅᖢᓂᓗ. ᐋᐸᒃ ᐃᒡᓚᖅᓯᓪᓗᓂ. 
ᖃᐅᔨᓪᓗᓂ ᓇᔭᖓ ᖁᕕᐊᓱᖕᓂᖓᓂᒃ 
ᐃᓕᑦᑎᔪᒪᓪᓗᓂ ᖃᓄᖅ ᓴᓇᓂᕐᒥᒃ 
ᑕᐃᒪᓐᓇᐅᓚᐅᖅᓯᒪᒐᒥ.
	 “ᖃᐅᒃᐸᓪᓕᑭᐊᖅ,” ᐋᐸᒃ ᐅᖃᖅᖢᓂ. 
“ᓯᕿᓂᖅ ᓂᐱᕙᓪᓕᐊᓂᐊᓕᕐᒪᑦ, 
ᐊᒻᒪ ᐊᑦᑕᕐᓇᓗᐊᕐᒪᑦ ᑭᓪᓘᑎᑦ 
ᐊᑐᕐᓗᒋᑦ ᑖᖅᑎᓪᓗᒍ.”

	 ᖃᐅᒃᐸᖖᒍᖅᑎᓪᓗᒍ ᓈᑦᑏᖑᔭᐅᓪᓗᓂ, 
ᐋᐸᒃ ᓴᓇᖏᖦᖢᓂ ᓄᖅᑲᖓᓐᓇᐅᖕᒪᑦ. ᐸᓪᓗᒃᑯᒃ 
ᓴᓇᓕᕆᓪᓗᑎᒃ ᐅᓪᓛᒃᑯᑦ ᓯᓚᒥ.
	 ᓯᕗᓪᓕᕐᒥᑦ ᐸᓪᓗᖅ ᓇᐳᒃᓴᐅᓂᐊᖅᑐᓂᒃ 
ᑎᑎᖅᑐᐃᓪᓗᓂ ᕿᔪᖕᓂᒃ ᓇᑲᑎᓚᐅᖅᑕᒥᓂᒃ 
ᐃᑉᐸᒃᓴᖅ. ᐋᐸᐅᑉ ᖃᐅᔨᑎᖦᖢᓂᐅᒃ 
ᐅᐊᔭᒨᖅᑐᒥᒃ ᑭᓪᓘᑎᒥᒃ ᐊᑐᕆᐊᒃᓴᖅ 
ᐃᓗᑦᑐᖅᖢᓂᒋᑦ. ᖃᐃᖅᑲᒃᓴᐅᑎᒥᒃ ᐊᑐᓕᕐᓗᓂ 
ᖃᐃᖅᑲᒃᓴᖅᓗᓂᒋᑦ.
	 ᐊᒻᒪᐃᓛᒃ, ᐋᐸᐅᑉ ᖃᐅᔨᑎᒃᑭᓪᓗᓂᐅᒃ 
ᖃᒧᑎᒃᓵᒃ ᖃᓅᓂᐊᕐᒪᖔᒋᒃ ᑭᓪᓘᑎᒥᒃ 
ᐅᐊᔭᒨᖅᑐᒥᒃ ᐊᑐᖅᖢᓂ.
	 “ᑖᒃᑯᐊ ᖃᒧᑎᐅᓂᖏᑕ ᐋᖅᑭᒃᓯᒪᓂᖏᑦ 
ᐊᔾᔨᒌᒃᐸᖖᒋᓚᑦ ᓇᓂᒥᐅᑕᐅᓃᑦ ᒪᓕᒡᓗᒍ ᐊᒻᒪ 
ᓇᐅᒃᑯᑦ ᐃᖏᕐᕋᕙᖕᓂᖏᑦ ᒪᓕᒃᑐᒍ,” ᐋᐸᒃ 
ᐅᖃᖅᖢᓂ ᐸᓪᓗᖅ ᑭᓪᓗᐃᔪᖅ ᑕᐅᑐᒃᖢᓂᐅᒃ.

	 ᐸᓪᓗᖅ ᐱᐊᓂᖕᒪᑦ, ᐋᐸᐅᑉ ᖃᒧᑎᒃᓵᒃ 
ᑲᑎᑎᖦᖢᓂᒋᑦ ᑭᑭᐊᖕᒧᑦ. 
	 “ᐅᐊᑦᑎᐊᕈ, ᖃᓄᐃᒻᒪᑦ ᑕᐃᒪᓐᓇᐅᕕᒋᑦ?” 
ᐸᓪᓗᖅ ᐊᐱᕆᕗᖅ.
	 “ᐊᐱᕆᑦᑎᐊᖅᐳᑎᑦ, ᕿᔪᓕᕆᔩᑦ 
ᐊᐱᕆᔭᕆᐊᖃᖃᑦᑕᖅᐳᑦ. ᑖᒃᑯᐊ ᖃᒧᑎᒃᓵᒃ 
ᓇᓕᒧᒌᑦᑎᐊᖅᑐᒥᒃ ᐋᖅᑭᒋᐊᖃᕐᒪᑎᒃ 
ᖃᒧᑏᒃ ᐃᖏᕐᕋᑦᑎᐊᕈᓐᓇᕐᓂᐊᒪᑎᒃ,” ᐋᐸᒃ 
ᓇᓗᓇᐃᔭᐃᑦᑎᐊᖅᖢᓂ. “ᑖᒃᑯᐊᒃ ᑲᑎᑎᓪᓗᒋᑦ 
ᐋᖅᑭᒡᓗᒋᑦ ᐊᑕᐅᑦᑎᒃᑯᑦ. ᐊᓱᐃᓪᓛᒃ 
ᑭᑭᐊᖏᑦ ᐲᔭᓕᕐᓗᒋᑦ.”
	 ᐃᓕᐅᖅᑖᕈᑎᒥᒃ ᐊᑐᓕᕐᓗᓂ 
ᖃᐃᖅᑲᑦᑎᐊᕐᓂᐊᕐᒪᑦ ᖁᓛ ᐊᒻᒪ ᐊᑖ 
ᖃᒧᑎᒃᓴᐅᑉ. ᐅᐊᑦᑎᐊᕈᖖᒍᐊᕐᔪᖕᒪᑦ, ᐸᓪᓗᖅ 
ᑐᓂᓪᓗᓂᐅᒃ ᐱᒋᐊᕐᓂᐊᕐᒪᑦ.
	 “ᐊᔪᕐᓇᖏᓐᓂᖅᓴᓪᓛᓗᒃ 
ᖃᐃᖅᑲᒃᓴᐅᑎᒥᒃ,” ᐅᖃᖅᖢᓂ, ᐃᒡᓚᖅᖢᓂᓗ. 

	 ᐊᓱᐃᓪᓛᒃ ᐋᐸᒃᑯᒃ ᐸᓪᓗᒃᑯᒃ 
ᐃᓕᐅᖅᑲᕈᓐᓇᖅᓯᕙᐃᑦ ᓇᐳᐃᑦ ᖃᒧᑏᖕᓄᑦ.
	 ᖃᒧᑏᒃ ᐊᖕᒪᖅᑎᖅᖢᓂᔾᔪᒃ ᓴᓂᕌᒍᑦ.
	 “ᐅᓇ ᓇᐳ ᓯᕗᓂᐊᓃᓐᓂᐊᖅᑐᖅ, 
ᑕᐃᔭᐅᔪᖅ ᓇᐳᓕᐅᑎ,” ᓇᓗᓇᐃᖅᖢᓂᐅᒃ 
ᐋᐸᐅᑉ. “ᑖᓐᓇ ᓇᐳᓕᐅᑎ ᓯᕗᓪᓕᐅᓗᒍ 
ᐃᓕᓗᒍ ᐊᒻᒪ ᓇᐳ ᕿᖑᓪᓕᖅᐸᒧᑦ ᐃᓕᓗᒍ.”
	 ᑖᒃᑯᐊᒃ ᐃᓕᐊᓂᖕᒪᑕ ᐊᒃᖢᓈᕐᒧᑦ 
ᐊᑐᕐᓗᓂ, ᐊᓯᖏᑦ ᓇᐳᐃᑦ ᐃᓕᐅᕋᓕᖅᖢᓂᔾᔪᒃ.
	 “ᐊᒃᓗᓈᕐᒥᒃ ᐊᑐᖅᐸᒃᐳᒍᑦ ᓇᐳᐃᑦ 
ᐃᓕᐅᕋᓕᕌᖓᑦᑎᒍᑦ ᓲᖃᐃᒻᒪᑦ ᑖᒃᑯᐊᒃ ᖃᒧᑏᒃ 
ᐊᐅᓚᔪᓐᓇᕐᓗᑎᒃ ᐱᓂᐊᕐᒪᑎᒃ ᓇᐳᖏᓐᓄᑦ,” 
ᐋᐸᒃ ᐅᖃᖅᖢᓂ ᐊᒃᑐᓈᑦ ᕿᓚᒃᓱᕐᒪᒋᑦ.
	 ᐸᓪᓗᖅ ᑕᐅᑐᒃᖢᓂ ᐊᒻᒪ ᐊᒃᖢᓈᕐᒥᒃ 
ᐃᓕᐅᕋᐃᓇᓱᒃᖢᓂ.

	 ᐱᐊᓂᑕᐃᓐᓇᕐᒪᑎᒃ, ᐋᐸᐅᑉ ᐊᒡᒐᖏᒃ 
ᐃᒻᒪᒃᑎᖅᖢᑎᒃ ᐊᒃᖢᓈᕐᒧᑦ, ᐸᓪᓗᕐᓗ 
ᐊᐅᒃᑲᕐᓂᓪᓛᓗᒃᖢᓂ.
	 “ᑕᐃᒪᓘ?” ᐸᓪᓗᖅ 
ᖁᕕᐊᓱᑦᑎᐊᖅᖢᓂ ᐊᐱᕆᕗᖅ.
	 “ᐋᒃᑲᓱᖔᕐᔪᒃ,” ᐋᐸᒃ ᑭᐅᓪᓗᓂ. 
“ᐱᕐᕋᖏᒃ ᐃᓕᓂᐊᓕᕐᒥᔭᕗᒃ ᖃᒧᑎᐅᑉ 
ᐊᑖᓄᑦ ᐃᖏᕐᕋᑦᑎᐊᕈᓐᓇᕐᓂᐊᕐᒪᑎᒃ ᓯᑯᒃᑯᑦ. 
ᐊᑐᕈᓐᓇᖅᑐᒍᒃ ᓱᓪᓗᓕᖕᒥᒃ.”
	 ᐋᐸᐅᑉ ᑭᓪᓗᖅᖢᓂᐅᒃ ᓱᓪᓗᓕᒃ 
ᓈᒻᒪᒃᓯᑎᖦᖢᓂᐅᒃ ᖃᒧᑎᐅᑉ ᐊᑖᓄᑦ. 
ᖃᐅᔨᑎᖦᖢᓂᐅᒃ ᐸᓪᓗᖅ ᖃᓄᖅ ᐊᑐᖅᐸᖕᒪᖔᑦ 
ᓂᐅᖅᑑᑎᒥᒃ ᕿᔾᔮᓕᖅᓱᐃᓪᓗᓂ ᖃᒧᑏᖕᓂᒃ.

	 ᐋᐸᒃ ᓯᕐᓗᐊᕐᒧᐊᖅᖢᓂ 
ᓴᕕᕋᔭᖕᒥᒃ ᓇᓂᓯᓪᓗᓂ.
	 “ᑭᓱᒧᑦ ᐊᑐᕐᓂᐊᕐᒪ?” ᐸᓪᓗᖅ ᐊᐱᕆᕗᖅ.
	 “ᐊᑖᑕᑦᑎᐊᕐᒪ ᐊᔪᕆᖅᓲᑎᓚᐅᖅᓯᒪᔮᖓ 
ᐃᓕᓗᒍ ᐅᐃᕐᓂᖓᓄᑦ ᖃᒧᑏᒃ 
ᓱᕋᔾᔭᕐᓗᔾᔮᖏᒻᒪᑎᒃ,” ᐋᐸᒃ ᓇᓗᓇᐃᔭᐃᓪᓗᓂ. 
ᑖᓐᓇ ᐆᒃᑐᕋᖅᖢᓂᐅᒃ, ᓇᑲᖦᖢᓂᐅᒃ, 
ᓂᐅᖅᑐᖅᖢᓂᐅᒃ ᐊᒻᒪ ᑲᐅᑕᐅᔭᖅᖢᓂᐅᒃ. 
ᑖᓐᓇ ᓴᕕᕋᔭᒃ ᐱᕐᕌᖓᓄᑦ ᐃᓕᓪᓗᓂᐅᒃ, 
ᐸᓪᓗᖅ ᑕᐅᑐᒃᖢᓂ ᓂᐱᖃᖏᑦᑎᐊᖅᖢᓂ. 
ᑲᒪᓪᓗᓂᓗ ᐊᓂᖓ ᐊᔪᖏᑦᑐᐊᓘᖕᒪᑦ.

	 ᐱᐊᓂᖕᒪᑦ, ᐸᓪᓗᒃᑯᒃ ᕿᒥᕐᕈᐊᓕᖅᖢᑎᒃ 
ᐱᐅᒋᓪᓗᓂᔾᔪᒃ ᖃᒧᓯᐊᑎᒃ.
	 “ᑲᒪᓇᖅ ᖃᒧᓯᐅᖅᑕᕗᒃ,” ᐸᓪᓗᖅ 
ᐅᖃᖅᖢᓂ. “ᖃᖓ ᐊᑖᑕᑦᑎᐊᑦᑎᓐᓄᒃ 
ᑐᓂᔪᓐᓇᕐᓂᐊᕐᒪᑎᒃ.”
	 “ᓂᕆᔭᖅᑐᖁᓂᐊᖅᐸᕋ ᐅᓐᓄᒃ,” ᐋᐸᒃ 
ᑭᐅᕗᖅ. ᐊᑖᑕᑦᑎᐊᓂ ᐅᖃᓘᑎᕋᓛᕐᒥᓄᑦ 
ᐅᖃᓗᒡᕕᒋᓪᓗᓂᐅᒃ ᐊᒻᒪ ᖁᖓᖦᖢᓂ 
ᓂᕆᔭᖅᑐᕐᓂᐊᕐᓂᕋᖅᖢᓂ ᐊᑖᑕᑦᑎᐊᖓ.
	 ᐋᐸᒃ ᖁᕕᐊᓱᕕᒡᔪᐊᖅᖢᓂ ᓯᕘᕋᕈᔪᒃᖢᓂ 
ᐃᒃᐱᒋᓚᐅᖅᓯᒪᔭᒥᑎᑐᑦ ᐃᒃᐱᒋᓪᓗᓂ 
ᕿᔪᓕᕆᓂᕐᒥᒃ ᐱᓕᕆᔭᕆᐅᖅᑎᓪᓗᒍ. 
ᖃᐅᔨᒪᓪᓗᓂ ᐊᑖᑕᑦᑎᐊᖓ ᐱᒃᑯᒍᓱᖕᓂᐊᖅᑐᖅ 
ᐱᓇᔪᖕᓂᖓᓄᑦ, ᑭᓯᐊᓂ ᖃᒧᑎᓕᐊᖏᒃ 
ᐃᖏᕐᕋᔪᓐᓇᖁᒐᓗᐊᖅᐹᒃ.

	 ᐊᑖᑕᑦᑎᐊᖓ ᖃᐃᓪᓗᓂ 
ᐅᓐᓄᒃᑎᓪᓗᒍ, ᐸᓪᓗᖅ ᐊᒻᒪ ᐋᐸᒃ ᓯᓚᒥ 
ᑕᑯᓪᓗᓂᔾᔪᒃ ᐊᑖᑕᑦᑎᐊᑎᒃ.
	 “ᐊᓲᔪᑎᑦ,” ᐋᐸᒃ ᐅᖃᖅᖢᓂ. 
	 “ᑕᑯᑎᑦᑐᒪᒐᑦᑎᒋᑦ,” ᐸᓪᓗᖅ ᐅᖃᖅᐳᖅ. 
ᐊᑖᑕᑦᑎᐊᓂ ᑕᓯᐅᖅᖢᓂᐅᒃ, ᐃᒡᓗᑉ 
ᓴᓂᐊᓄᐊᕈᑎᓪᓗᓂᐅᒃ, ᖃᒧᑏᒃ ᐃᓂᖓᓄᑦ.
	 “ᓴᓇᔭᐃᓄᓈ?” ᐊᑖᑕᑦᑎᐊᖓ 
ᐊᐱᕆᕗᖅ, ᑲᒪᓪᓗᓂᓗ.
	 “ᐄ” ᐋᐸᒃ ᐅᖃᖅᐳᖅ. “ᐸᓪᓗᕐᓗ ᐅᕙᒍᒃ 
ᐃᓕᖕᓄᑦ ᓴᓇᔭᕗᒃ.”

33



	 “ᐋᐸᐅᑉ ᐃᓕᓐᓂᐊᖅᑎᖦᖢᓂᖓ. 
ᕿᔪᓕᕆᔨᒋᓪᓗᓂᖓ,” ᐸᓪᓗᖅ ᐅᖃᖅᖢᓂ, 
ᑕᓕᕐᒥᓄᑦ ᐋᐸᒃ ᐊᒃᑐᐊᕐᔪᒃᖢᓂᐅᒃ. 
“ᖃᐅᔨᑎᖦᖢᓂᖓ ᖃᓄᖅ ᓇᐳᒥᒃ ᐆᒃᑐᕐᓂᕐᒥᒃ 
ᐊᒻᒪ ᓇᓗᓇᐃᔭᐃᑦᑎᐊᖅᖢᓂ ᖃᓄᐃᒻᒪᑦ ᑕᒪᕐᒥᒃ 
ᐊᑐᕆᐊᖃᕐᒪᖔᑦᑎᒍᑦ.” ᐸᓪᓗᖅ ᐃᓱᒪᓚᐅᑲᒃᖢᓂ. 
“ᕿᔪᓕᕆᔨᐅᓗᓂ ᐊᒃᓱᕈᕐᓇᖅᑐᐊᓗᒃ, ᑭᓯᐊᓂ 
ᖁᕕᐊᒋᓪᓚᕆᓚᐅᖅᐸᕋ ᐃᓕᑦᑎᓇᓱᒃᖢᓂ 
ᐱᓕᕆᔭᑦᑎᓐᓂᒃ!”
	 “ᖃᐅᔨᑎᑕᕋ 
ᐃᓕᓐᓂᐊᖅᑎᔾᔪᑎᒋᓚᐅᖅᑕᕐᓂᒃ ᐅᕙᓐᓄᑦ,” 
ᐋᐸᒃ ᐊᑖᑕᑦᑎᐊᒥᓄᑦ ᐅᖃᖅᖢᓂ. 
ᑲᑉᐱᐊᓱᕈᔪᒃᖢᓂ ᐊᑖᑕᑦᑎᐊᖓᑕ ᓇᐳ 
ᕿᒥᕐᕈᐊᓕᕐᒪᒍ.
	 “ᐊᖅᑭᑦᑎᐊᖅᓯᒪᔪᖅ,” ᐊᑖᑕᑦᑎᐊᖓ 
ᐅᖃᖅᖢᓂ. “ᐃᓕᑦᑎᐊᕐᓂᖅᐳᑎᑦ, 
ᕿᔪᓕᕆᔨᑦᑎᐊᕙᐅᕗᑎᑦ, 
ᕿᔪᓕᕆᖃᑦᑕᓛᖅᑰᖅᐳᑎᑦ ᐊᒥᓱᓂᒃ ᓇᖕᒥᓂᖅ.”
	 ᐋᐸᒃ ᖁᖓᕕᒡᔪᐊᖅᖢᓂ.

	 “ᐱᒃᑯᒋᑦᑎᐊᖅᐸᔅᓯᒃ ᑕᒪᔅᓯᒃ. 
ᖁᔭᓐᓇᒦᒃ ᑐᓂᑦᑎᐊᖅᑕᐃᓐᓄᒋᒐᔅᓯᖖᒐ,” 
ᐊᑖᑕᑦᑎᐊᖓ ᐅᖃᖅᖢᓂ. “ᐊᐳᑎᖃᓕᖅᐸᑦ 
ᓯᑯᓯᒪᓕᕐᓗᓂᓗ ᐃᖏᕐᕋᔪᓐᓇᓛᓕᖅᐳᖓ, 
ᐊᖑᓇᓱᒋᐊᕈᑎᒋᓛᓕᖅᐸᕗᑦ ᑕᒪᒃᑭᕐᓗᑕ.”
	 ᐋᐸᒃ ᐊᒻᒪ ᐸᓪᓗᖅ ᐊᑯᓂᒍᓱᓕᖅᖢᑎᒃ 
ᐊᐳᑎᖃᓕᓛᕐᓂᖓᓂᒃ ᐅᑭᐊᒃᓵᖅ.

